
Semblanza de Uxío Novoneya 
 

Anxo Tarrío Varela 
 

Lida no Salón Nobre do pazo de Fonseca 
 o día 11 de maio de 2010, con motivo do acto institucional 

 que a USC ofreceu en homenaxe a Uxío Novoneyra. 
 

 
 Señor Reitor, Señor Presidente do Consello Social da USC, 
Señora Vicerreitora de Cultura, Señor Director do Departamento 
de Filoloxía Galega, ilustres autoridades presentes, señores e 
señoras, amigos todos. Prometo ser breve. 
Pero antes de nada quero proclamar publicamente o meu persoal 
agradecemento á familia García-Sabell, nomeadamente á miña 
colega e amiga na Facultade de Filoloxía, Teresa García-Sabell 
Tormo, por poñer sen reservas á miña disposición o precioso 
manuscrito autógrafo d’Os eidos que custodiaba agarimosamente 
seu pai, o prestixioso doutor en medicina e sabio humanista 
Domingo García-Sabell, e que agora podemos admirar na coidada 
edición facsimilar que estes días está saíndo á luz. E cómpre 
estender este meu agradecemento aos responsabeis da Imprenta 
Universitaria, con Manuel Pombo Garazo á fronte, polo delicado 
labor que levaron a cabo no tratamento facsimilar do orixinal e á 
Dirección do Servizo de Publicacións da USC, nomeadamente ao 
Director Académico, Antonio Azaustre Galiano, e ao Director de 
Edición, Juan Luís Blanco Valdés. A ambos os dous polo interese 
con que recibiron este proxecto e o seguimento que del fixeron até 
a súa culminación no presente volume, moitas grazas. Finalmente, 
como coordinador do volume, vaia o meu recoñecemento aos 
compañeiros e compañeiras do Departamento de Filoloxía Galega 
que acudiron ao meu chamamento con toda axilidade e 
prontitude. Nomeadamente: os profesores Xesús Alonso Montero 
e José Luís Forneiro e as profesoras Mª Xesús Nogueira Pereira, 
Carme silva Domínguez e Blanca-Ana Roig Rechou. Moitas 
grazas e moitas garzas reais. 
 
 O mes de decembro de 2009 cumpríronse dez anos do 
pasamento de Eugenio Novo Neyra, que nacera en Parada de 

Moreda, nas terras altas e bravas da Serra do Courel, provincia de 
Lugo, o 19 de xaneiro de 1930, e deixounos sendo veciño e figura 
moi principal, anque discreta, da paisaxe urbana de Santiago de 
Compostela, o 30 de outubro de 1999. Fillo de labregos 
acomodados, como xa vén sendo tópico anotar nos textos 
biográficos sobre a súa persoa, propiamenten foi máis coñecido 
polo nome literario que adoptou definitivamente sendo mozo, 
recuperando a forma patrimonial galega do seu nome, Uxío, e 
xuntando en eufónica amálgama os dous apelidos, Novoneyra, 
cun exótico y grego ao que nunca renunciou, malia non existir no 
alfabeto galego, seguindo nisto o seu carácter rebelde fronte ás 
imposicións normativas académicas de todo tipo, das que 
renegaría até a súa morte. A este respecto son significativas e 
cómpre telas sempre prsentes á hora de achegarse á poesía de 
Novoneyra, as palabras que a xeito de autopoética me entregou en 
1991 para encabezar unha coidada mostra dos seus recentes 
poemas que saíron publicados entón no Boletín Galego de 
Literatura, revista editada pola nosa Universidade e que me honra 
dirixir: 
 

Rexeito o idioma normativizado, homoxeneizado, dos que 
siguen os ditados normativos do Instituto da Lingua, da Real 
Academia e do Parlamento e Xunta de Galicia, impostos 
incluso ás obras de creación literaria donde máis se precisa 
conservar o sangre da Lingua vivida, a súa forma peculiar i 
o aroma de infancia e comarca. Teimei e teimo que sea 
válida tamén na escrita de creación a santa libertade dos 
falantes. 

 
Dez anos, pois, de ausencia entre nós de Uxío Novoneyra que 
cifran exactamente o tempo requerido pola Real Academia 
Galega para que esa vetusta institución, xa centenaria, poida 
comezar estatutariamente a sopesar a posibilidade de lle dedicar o 
Día das Letras Galegas a alguén que en vida reunise méritos 
abondo como para se converter nunha personalidade de referencia 
futura no seo do sistema cultural galego, da memoria colectiva e 
da bagaxe literaria da cidadanía, cando tal milagro acaso se 
produza. Como é ben sabido, esta cita coas Letras, que cada 17 de 

maio convoca e invita a toda a nación galega a concentrar as súas 
enerxías afectivas e intelectuais en rememorar a quen en vida 
achegou o seu esforzo creador ou científico a prol do noso País, 
esta cita coas Letras, digo, chanta os seus alicerces no ano 1963, 
unha data simbólica como era o centenario da primeira edición de 
Cantares Gallegos, primeiro libro de poesía en galego de Rosalía 
de Castro e obra fundacional do tímido rexurdir de Galicia como 
nación no século XIX. 
 
Como vén sendo habitual dende hai agora corenta anos, a 
Universidade de Santiago de Compostela delegou no 
Departamento de Filoloxía Galega a tarefa de elaborar unha 
publicación na que quedase constancia do recoñecemento, 
respecto e agradecemento que a alma mater compostelá quere 
manisfestar cara a un fillo sobranceiro de Galicia, neste caso o 
gran Poeta do Courel, merecente de tan alta distinción e da 
emocionada lembranza que de seguro esperta en quen o coñeceu 
en vida ou profundizou nos seus versos. Dende aquí quero 
salientar e agradecer, a este respecto, a presenza neste acto da súa 
viúva, Elba Rey, dos seus fillos varóns, Uxío e Arturo Novo Rey 
e da súa filla Branca Novo Rey. 
 

********* 
 
A abundante bibliografía e información mediática que dende hai 
uns poucos meses até hoxe se xeraron afortunadamente arredor da 
figura que agora homenaxeamos, fai inútil calquera intento pola 
miña parte de dicir aquí algo orixinal. Doutra banda, tamén me 
eximen de relatar moitas cousas do autor courelián que se poden 
atopar nos libros ou escoitar e ver nos medios de comunicación 
con toda facilidade, sen ter eu que provocar o aborrecemento nun 
auditorio tan xeneroso como o que aquí me escoita hoxe.  
 

******** 
 
Dende o punto de vista cronolóxico, Uxío Novoneyra pertence á 
segunda xeración artístico-literaria da posguerra que a 
historiografía denomina DO MEDIO SÉCULO ou de La Noche, 

en alusión a quel xornal vespertino de Compostela así titulado, 
onde algúns daqueles xoves poetas fixeran as súas primeiras 
incursións no eido da literatura, no que hoxe entendemos como 
campo literario, con todo o que este concepto conleva de 
dinamismo dialéctico e dialoxismo interxeracional na 
competición por ocupar o centro sistémico da cultura. Tamén se 
denominou XERACIÓN DAS FESTAS MINERVAIS, pois 
algúns deses poetas, concretamente os que na altura facían os seus 
estudos universitarios en Compostela, participaron activamente 
nas xustas poéticas organizadas polo SEU. Malia todo, entre 
outras denominacións, coido que a que mellor lle acae é a de 
XERACIÓN DOS 50, xa que foi naquela década cando 
practicamente todos eles, case todos universitarios, como digo, e 
algunhas, poucas, mozas tamén universitarias comezaron a 
publicar a súas obras. 
Trátase, polo tanto dunha xeración que se viu impedida de 
acceder á historia remota e próxima de Galicia e da súa cultura no 
ensino regulado e tivo que procurar nas xeracións do seus maiores 
a transmisión de saberes e de acontecementos que o réxime da 
ditadura lle escamoteaba. Estamos a falar de escritores que xa non 
están entre nós, como Manuel María, Antón Avilés de 
Taramancos, Alexandre Cribeiro ou Carlos Casares, catro nomes 
xa inesquecíbeis da nosa literatura máis verdadeira. Tamén 
falamos doutras voces que felizmente viven entre nós e que 
configuran o grupo máis veterano do sistema literario galego na 
actualidade. Un grupo ben nutrido do que aforro a vostedes unha 
relación que sempre había ser incompleta. 
Nesta pequena intervención miña, non podo facer un seguimento 
estreito das peripecias vitais de Uxío Novoneyra, pero entre os 
seus datos biográficos que cómpre salientar están o feito de ter 
vivido el en tres lugares que foron decisivos para a súa formación 
e para a súa sensibilidade poética. O primeiro deles foi o seu 
propio lugar de nacemento, a onde, á parte dos anos da infancia, 
se viu na necesidade de se retirar por mor de recuperar a saúde 
estragada por unha doenza pulmonar, concretamente entre 1953 e 
1962, xa sendo, pois, un mozo adulto. As vivencias de soedade e 
silencio que alí experimentou naquelas paraxes montañosas, 
dunha natureza brava que decote o deixaba extasiado, poden 

explicar gran parte da súa obra poética, tan próxima nisto aos 
haikai chino-xaponeses en canto a vivencias intensísimas e 
irrepetíbeis que só unha sensibilidad plenamente poética como a 
de Novoneyra podía captar. Outra xeira importante foi a que 
pasou en Madrid entre 1962 e 1966, onde frecuentou a Biblioteca 
Nacional para se saciar abundantes lecturasde e de onde volveu 
definitivamente para o Caurel até que en 1983 asentou no terceiro 
lugar que había encher de simbolismos nacionalistas a súa vida e 
a súa poesía: Santiago de Compostela, onde ficou até a morte. 
 
Outro trazo da súa biografía que se me antolla de especial interese 
é a querencia de Uxío Novoneyra por manter amizades con 
artistas plásticos xa dende moi novo. Tanto fosen de xeracións 
máis vellas ca del, como Carlos Maside, por quen sentiu unha 
fonda veneración, Laxeiro, que lle fixo un retrato a Uxío de 
fasquía expresionista, ou Pedro Martínez Tavera Martínez Tavera, 
quen asinou tamén en 1972 un fermoso retrato do poeta do Caurel 
profusamente difundido na iconografía do poeta. Outros foron 
artistas máis proximos á Xeración dos 50, como Tino Grandío, 
que así mesmo o retratou, ou Reimundo Patiño con quen 
compartiu en Madrid as experiencias informalistas do 
expresionismo abstracto daquel culto pintor posvangardista, 
malogrado en plena xuventude. Esta atraccións polas artes 
visuais, ás que cómpre engadir, quizais moi especialmente, a 
fotografía, a través de artistas como García Cabezón ou Carlos 
Valcárcel, explica en parte a faceta caligramática de Novoneyra, 
arte na que chegou a ser ter unha grande capacidade expresiva que 
lle serviu para integrar a súa escritura poética e aforística cos 
achados propios das vangardas históricas neste eido plástico-
literario e tamén, curiosamente cunha práctica de arte mural como 
a dos grafitti que había emerxer até a saturación nos anos 
posteriores á práctica caligramática de Novoneyra, quen, en todo 
caso, nunca deixou de practicala. 
 
Outro aspecto da súa biografía que cómpre recordar é a súa 
estreita amizade cos homes da editorial Galaxia nos anos 50, 
nomeadamente, con Ramón Piñeiro, Domingo García-Sabell e 
Ramón Otero Pedrayo, decisivos para o poeta no momento de 

iniciar a súa andaina literaria, pois foi Galaxia quen o acolleu con 
grande interese publicándolle as dúas primeiras entregas de 1955 
e 1974 do seu libro primordial: Os eidos, co que había pasar a 
formar parte do canon literario galego xa para sempre. Libro tan 
fermoso e importante que o fixo ingresar dende o canto ao propio 
espazo vivencial e existencial do poeta na poesía universal, 
ensombrecendo outras moitas facetas do poeta ben dignas de ter 
en conta que aquí non podo glosar minimamente. 
 
Os seus derroteiros ideolóxicos posteriores habían pasar por 
meridiáns ben distantes deses, sobre todo dende que asumiu a 
presidencia da Asociación de Escritores en Lingua Galega nos 
anos 80, pero aquelas amizades, xunto coa de Carlos Maside, 
foron decisivas naquel entón. 
 
Cando en 1955 Uxío Novoneyra deu aos prelos da Editorial 
Galaxia este seu libro máis emblemático, Ramón Piñeiro accedera 
a que, como prólogo do mesmo, figurase unha carta de 1953 que 
lle enviara ao poeta dende Láncara comentando a lectura que el 
fixera en Castropol, canda o seu amigo Fermín Penzol, do que 
debía ser un adianto tamén manuscrito, pero incompleto (e, en 
calquera caso, anterior ao que agora reproducimos 
facsimilarmente), do que sería dous anos despois a primeira 
edición d’Os eidos. Nesa carta, Ramón Piñeiro, seguindo nisto 
unha metodoloxía de captación da mocidade para lle transmitir a 
esta todo aquilo que o réxime da ditadura lle ocultaba, e como 
estratexia ben elaborada para a construción da planificación 
cultural galeguista que o grupo de Galaxia deseñaba por aquel 
entón, o primeiro que fai é explicarlle a Novoneyra os pasos que o 
propio poeta dera até conseguir asentar a súa poética no profundo 
sentimento de comunicación coa Terra, representada a través das 
altas serras do Caurel nas súas máis prístinas esencias, como 
seguramente podería dicir o mesmo Piñeiro, quen, naquela carta-
prólogo, semella ser o titor atento, o fenelón dun mozo afoutado e 
mesmo con confianza "runfante" en si mesmo dende a 
inexperiencia xuvenil, pero asentado finalmente coa a súa 
personalidade na firmeza segura que, segundo Ramón Piñeiro, dá 
a propia identificación coa Terra, despois, diríase, dun itinerario 

ou camiño de perfección por Compostela, A Coruña, O Courel e o 
Hospital Xeral de Lugo, por onde o xove Novoneyra, a xeito dun 
Telémaco añorante de Ítaca, tivera que pasar na súa aínda cativa 
peripecia vital. 
 

*********** 
 
Uxío Novoneyra reune en si mesmo as condicións máis propias 
de quen se fai acreedor á cualificación de poeta sen falsear nin 
desvirtuar a esencia deste sustantivo, deste concepto ao que lle é 
tan difícil atopar un lugar verdadeiro no que asentar 
lexitimamente e iluminar toda a contorna que entra no seu radio 
de contacto impregnador de misterio. 
Efectivamente, foi Novoneyra un home que viviu sempre en clave 
de poeta, como o fixera no seu século o Bardo de Bergantiños, 
Eduardo Pondal, a quen admirou tanto o Poeta do Courel e con 
quen garda non poucas semellanzas biográficas, de carácter, de 
escritura e de escrúpulo filolóxico, pois posuía el, a este repecto, 
como a posuía tamén o sempre insatisfeito corrector d’Os Eoas, 
unha sensibilidade afiadísima, até o punto de non relear tempo nin 
esforzo ningún con tal de que o resultado final do proceso 
editorial dos seus versos e poemas caligráficos, tan próximos á 
esencialidade dos haikai chino-xaponeses, quedasen como el 
quería: impolutos, nus, espidos, rotundos e sen perifoles. Mesmo 
se diría que enxebres, tirándolle a esta palabra (singular dentro e 
fóra da Romanía) calquera connotación de ruralismo paifoco e 
quedándonos soamente co que o adxectivo encerra 
semanticamente de puro, sen mestura, auténtico, prístino. 
Este escrúpulo víñalle, quizais, da súa concepción da páxina non 
como simple soporte da letra senón como unha superficie con 
autonomía plástica e visual de seu, que el de seguro desexaría 
extender a todas e cada unha das páxinas dos libros. Por iso, de 
propia man, engadía, aquí e alá, sobre a letra, a fotografía ou 
calquera outro motivo xa impreso, aclaracións a modo de 
iluminacións en forma de trazos rápidos que embelecían así a 
superficie do papel, como poden testemuñar os amigos que por 
acaso recibisen del en agasallo algunha publicación, folleto, folio, 
folla solta, cartaz ou calquera outro soporte digno de ser 

mellorado con grafismos rotulados polo caligramador impenitente 
que foi Uxío Novoneyra. 
Velaquí o xusto recoñecemento para o poeta que mellor soubo 
refrear a fervenza das palabras para que estas saisen xustas e 
precisas na súa sonoridade, independetemente do seu significado, 
pois Novoneyra atendía máis á música da poesía que á letra.  
Neste sentido, hai moitos anos que quen lles está a falar definiu a 
obra de Uxío Novoneyra como un “iceberg poético” que, 
deixándonos escoitar tan só unhas poucas palabras, agocha en 
profundidade un universo do que cada lector terá que tirar o seu 
propio paraíso ou inferno, sempre por terras ansiadamente 
liberadas. Novoneyra crea un Courel de seu ao esconxuro da 
palabra. Se o verbo está no principio de todo, certamente o Courel 
xorde, emerxe, pouco e pouco, na epifanía dos nomes das cousas 
e dos lugares. Hai na escritura do noso poeta unha voz prebíblica 
ou homérica que estronda e ecoa en cada val da serra, espertando 
as criaturas sulagadas no longo sono dos séculos. Hai unha 
chamada épica e cósmica, supersticiosa e medoñenta a un tempo, 
que tenta dar vida ao impoñente boi deitado da serra longa, o boi 
manso, o “boi de palla” da Galicia escrava que xa denunciara no 
século XIX Xoán Manuel Pintos. Entón xorde a paisaxe viva, 
como un touro bronco, nos tesos e cumios: touro de pel de ucedo 
onde o poeta-demiurgo ordena o caos primixenio, debuxa 
camiños, fragas e searas. Fai burbullar fontiñas e carriozos; 
sementa liños, centeos e flores e chanta, en fin, o home galego. 
E nacendo o home nace a dor, a ledicia, amor, a soedade e o 
medo. Do home pende que o tempo se faga mesto no silencio 
espeso do val entre as serras, ou se faga lixeiro, lene, como aire de 
primavera ou cantiga medieval que peitea o liño. Silencio e tempo 
no silandeiro apousar dunha folla no mofo das penas ou no norte 
das abrairas, na ingravidade da folerpa de neve ou no oubear do 
lobo, trasunto por veces do propio poeta solitario, que leva a noite 
na boca. 
Si, Uxío do Courel, Homero bravo, como un deus esfiañado en 
néboas baixas para cubrir o mundo dende a Galicia dos seus 
amores e, tamén si, dos seus cabreos, porque, como deixou dito, 
DE TANTO CALAR XA FALO EU SOLO, verso senlleiro e 

solitario tan só rodeado do branco da páxina con que se pecha a 
edición d’Os eidos de 1981. 
 
Xa nun artigo, podemos sospeitar que pouco coñecido e aínda 
hoxe e titulado “La palabra en el Caurel”, aparecido no diario 
vespertino compostelán La Noche en agosto de 1954, polo tanto 
inmediatamente anterior á edición en Galaxia de 1955, Ramón 
Otero Pedrayo, privilexiado lector, por gracia da editorial Galaxia, 
do manuscrito d’Os eidos que agora ofrecemos en inapelábel 
edición facsimilar, tomáballe ben o pulso poético a aquel mozo 
afouto e destemido que era Novoneyra na altura, cando facía 
escribir ao Señor de Trasalba as fermosas e atinadas palabras que 
a seguir vou ler referidas á poesía que zumega d’Os eidos: 
 

Hablan las cosas. Las palabras son pocas y fuertes o 
resplandecientes o nubladas. Las palabras claves poéticas y 
religiosas de este libro las emplean con tino y amor los 
hombres de la montaña y son de ellos entendidas. Han 
vuelto a ser tiempos del canto esencial. El verso pasa en 
palpitares como el viento o la sombra en el agua o aquel 
intermedio en el caer de la nieve. 
Un gran silencio de montaña y yermo, de noche y lobos, de 
conciencia despertada. Un silencio de niño, de enamorado 
alrededor de la maravillosa precisión de las palabras. Son 
nacidas ayer en la leve primavera. No han perdido en los 
largos ciclos de erosión de las hablas la fortaleza ni la 
sensibilidad al día nuevo y sus ecos ni al recuerdo. Palabras 
que no pierden sobre el papel la forma y el acento de los 
labios, su fuente, ni el sentido mágico, ánima de ellos. 

Las palabras aparecen solas, aleladas. Bien pronto se 
advierte entre ellas a su través como pasa un tiempo, un 
viento. No se describe la montaña y ella toda, en marcha, 
está en cada verso, en cada palabra y acorde de silencios con 
su misterio, su levedad, su pesadumbre. El libro “va”, fluye, 
como una niebla, un río, un tiempo. “Va” su hombre entre 
silencios. Refleja nubes, arboledas, aves, minutos pendientes 
del borde de las hojas, de las pestañas del llover. Un mundo 
antiguo y eterno, armonioso, lunar y románico. 

A Uxío Novoneyra coido que lle conveñen tamén moi 
axeitadamente as lúcidas e diríase que imprescindíbeis 
consideracións que Xosé María Álvarez Cáccamo deixou escritas 
hai xa algúns anos, concretamente en 1992, acerca das condicións 
en profundidade que debe reunir quen pretenda detentar o título 
de poeta. Un intelixente texto, o deste tamén imprescidíbel poeta 
dos nosos días inmediatos, que na súa brevidade reune 
precisamente as esixencias de contención e vixilia nas que todo 
poeta debe exercitarse para captar o momento exacto en que a 
revelación poética require dialoxicamente a súa intervención 
como mediador e instrumento da transformación da vivencia 
epifánica en discurso poético. Un texto, este de Álvarez Cáccamo, 
que, así mesmo, xa no seu título (“Poesía como diálogo”) e, aínda 
máis, no subtítulo reforzador e complementario (“A vixiante 
expectativa do poeta”) suxire todo o proceso de ascese creativa 
que ten que experimentar o poeta. Estas palabras, que Álvarez 
Cáccamo escribiu como reflexión xeral acerca do fenómeno 
poético, sen se referir a ningún poeta en concreto, antóllanseme 
fundamentais no caso de Novoneyra, en quen a poesía constitúe 
tamén ademais un proceso de ascese ético, comprometido e 
obsesionado na transformación da xeografía coureliá nunha 
construción paisaxística simbolizadora metonimicamente da 
Galicia toda, da enteira nación galega. 
Efectivamente, coido que son de oportuna aplicación ao xeito de 
vivir Novoneyra o proceso poético as palabras que no citado texto 
escribiu Álvarez Cáccamo, cando afirmaba: 
 

Aquel labor de expectativa vixiante iníciase o día en que o 
poeta adolescente –incitado por Rilke a preguntarse se a 
Poesía constitúe para el unha misión ineludíbel– descobre 
que todo o que o cerca, os territorios completos do mundo e 
o microcosmos enteiro do seu propio ser (o seu corpo), ou 
sexa a materia, é panorama para a vixía desde o facho do 
poema. Comprende entón que o mantemento en estado de 
uso eficaz desas lentes para luces infravermellas e 
ultravioletas obriga á permanencia en situación de constante 

dispoñibilidade para o diálogo 
********** 

 
En fin, para rematar esta pequena semblanza poética de 
Novoneyra, cómpre lembrar a súa irrenunciábel galeguidade, 
canalizada por un nacionalismo intelixente que se miraba no 
espello das figuras máis honradas e limpas da nosa Historia, como 
Castelao ou Otero Pedrayo, e TAMÉN ENCARREIRADA por un 
pensamento aberto á cultura universal, como demostran as súas 
amplas e variadas lecturas de calquera latitude e orixe. Unha 
cultura á que nunca renunciou, baixo a condición de que Galicia 
fose o noso centro do mundo, como ben se respira na súa 
coñecida LETANÍA DE GALICIA, que remata con estes versos 

